
Manampy amin’ny fanokafana birao fananan-tany voalohany any Analanjirofo ny governemanta amerikana
Ity birao vaovao ity dia hanampy olona 2.500 eo amin’ny sehatry ny fananan-tany ka hahamafy orina ny ara-bola sy hanatsara ny fahafaha-mihary

ANTANANARIVO : Notokanan’ny governemanta amerikana, amin'ny alàlan'ny tetikasa Mikajy an'ny sampandraharaha Amerikana misahana ny Fampandrosoana Iraisam-pirenena (USAID), ny birao fananan-tany voalohany any amin'ny faritra Analanjirofo ny 18 febroary teo.  Nanampy ny kaominina Voloina nametraka ity birao ity ny USAID noho ny fisian’ny fifanolanana matetika eo amin’ny lafiny fananan-tany eto Madagasikara.  Izany fifanolanana izany dia mitarika tsy fandriam-pahalemana ara-toekarena, fitrandrahana tsy ara-dalàna ny ala, fanondranana bibidia an-tsokosoko, fahaverezan'ny harena voajanahary any amin'ny faritra arovana, sy miteraka fahasahiranana ho an'ny rafi-pitsarana ihany koa: mifandraika amin’ny adin-tany avokoa ny 85 isanjaton'ny raharaha dinihan’ny fitsarana any amin'ny faritra Analanjirofo araka ny tombana.

Misy ilàna azy ny fehezam-pitsipi-pifehezana momba ny fananan-tany. Izany fitsipika izany dia mamaritra ny fomba ho an’ny fanjakana sy ny vahoaka manome, mamindra, mampiasa sy mitantana ny zo eo amin’ny fananan-tany.  Rehefa tsy tomombana mantsy ny fananan-tany, dia fifanolanana, tsy fandriam-pahalemana ary fanilihana ireo vondrona marefo (toy ny vehivavy, ny zanatany ary ny mahantra) no setriny.  Fa rehefa azo antoka kosa ny fananan-tany dia vato fehizoro ho an’ny fandrosoana ara-toekarena ary fandrisihana ho amin'ny fampiasam-bola ny tany izany.

Mametraka drafitra fampiasana ny tany ity biraon'ny fananan-tany vaovao ao Voloina ity, izay hamaritra ny efi-tany sy hanampy ny fahazoan’ny vahoaka miisa 2.500 farafahakeliny tany ao amin’ny faritra.  Tonga nanatrika ny lanonana ny solontenam-panjakana sy ny tompon’andraikitra eo an-toerana, ny solontenan’ny USAID sy ny Masoivoho amerikana, ny mpiara-miombon'antoka ao amin'ny tetik'asa ary ny vondron’olona ifotony.  Nisy ny fanomezana tararatasy fanamarinana momba ny fananan-tany nataon’ireo tompon’andraikitra mandritra ny lanonana.

Nambaran’ny Tale Jeneraly John Dunlop mandritra ny lanonam-panokafana fa, "Izahay ato amin'ny USAID dia mahatsapa fa ny fanohanana ny fampandrosoana maharitra dia mitaky fomba maro samy hafa.”  “Mba hiarovana ny zava-manan'aina dia tsy maintsy ampiana aloha ny vondrom-piarahamonina eo amin’ny lafiny zo fananan-tany.  Ny tanjona dia ny hanampy ny vahoaka hankany amin'ny fizakan-tena amin'ny alàlan'ny fanamafisana ny fananan-tany sy ny fanomezana fiofanana momba ny teknikam-pambolena maharitra. "

Ny governemanta amerikana, amin'ny alalàn'ny tetikasa vatsian’ny USAID eo amin’ny sehatry ny tontolo iainana, dia manampy amin’ny fiarovana ny harena voajanahary malagasy amin'ny fitrandrahana tsy maharitra.  Vola mitentina 55 tapitrisa dolara no natokan’ny USAID hatramin’ny 2013 entina miady amin’ny fanondranana bibidia sy hazo sarobidy antsokosoko, hanamafisana ny fitantanana ny harena voajanahary, hanatsarana ny fitantanana ny ala sy ny fari-dranomasina ary hampitomboana ny fahafaha-mihary ho an'ireo mponina manamorona ny faritra arovana.

